
Sadashivashakini Kavacham

સદાશિવશાકિનીકવચમ્

અથ સપ્તતિતમઃ પટલઃ
શ્રીઆનન્દભૈરવ ઉવાચ
કથિતં શાકિનીસારં સદાશિવફલોદયમ્ ।
શ્રુતં પરમકલ્યાણં ભેદભાષાક્રમોદયમ્ ॥ ૭૦-૧॥
ઇદાનીં  શ્રોતુમિચ્છામિ કવચં સારદુર્લભમ્ ।
યસ્ય વિજ્ઞાનમાત્રેણ ભવેત્ સાક્ષાત્ સદાશિવઃ ॥ ૭૦-૨॥
વદ કાન્તે શબ્દમયિ યદિ સ્નેહોઽસ્તિ માં પ્રતિ ।
આનન્દભૈરવં નત્વા સોવાચાનન્દભૈરવી ॥ ૭૦-૩॥
શ્રીઆનન્દભૈરવી ઉવાચ
ગુરોઃ પરમકલ્યાણં કવચં કથયે તવ ।
સદાશિવસ્ય શાકિન્યા ભૈરવાનન્દવિગ્રહ ॥ ૭૦-૪॥
શ‍ૃણુષ્વ કામદં નામાદ્ભુતં કવચમઙ્ગલમ્  ।
ત્રૈલોક્યસારભૂતં ચ સર્વજ્ઞાનવિવર્ધનમ્ ॥ ૭૦-૫॥
સર્વમન્ત્રૌઘનિકરં જ્ઞાનમાત્રેણ સિદ્ધ્યતિ ।
સર્વગૂઢપ્રિયાનન્દં સામરસ્યં કુલાન્તરમ્ ॥ ૭૦-૬॥
પ્રચણ્ડચણ્ડિકાતુલ્યં સર્વનિર્ણયસાક્ષિણમ્ ।
સર્વબુદ્ધિકરાનન્દં કુલયોગિમનોગતમ્ ॥ ૭૦-૭॥
રામસેવ્યં શિવં શમ્ભુસેવિતં વિષનાશનમ્ ।
અપ્રકાશ્યં મહાયોગં ધનારોગ્યવિવર્ધનમ્ ॥ ૭૦-૮॥
સર્વસૌભાગ્યજનનં સર્વાનન્દકરં પરમ્ ।
સર્વતન્ત્રદુર્લભં યત્ કથિતં રુદ્રયામલે ॥ ૭૦-૯॥
વિનિયોગકથનં

સદાશિવશાકિનીકવચમ્

અસ્ય શ્રીશાકિનીસદાશિવકામનાનામમહાકવચસ્ય
સદાશિવઋષિર્ગાયત્રીચ્છન્દઃ શાકિની દેવતા
સકલહરીં જીવબીજં માયાસ્ત્રશક્તિઃ કામસ્વાહા કીલકં વજ્રં
દંષ્ટ્રાઘોરઘર્ઘરામહોગ્રાશાકિનીશક્તિઃ  સદાશિવમહામન્ત્રસિદ્ધયે
વિનિયોગઃ ।
ૐ પ્રભાવા સદા પાતુ મહાકાશાધિશાકિની ।
ત્રિગુણા ચણ્ડિકા પાતુ ક્રોધદંષ્ટ્રા  કરાલિની ॥ ૭૦-૧૦॥
અનન્તાઽનન્તમહિમા મહાસ્ત્રદલપઙ્કજમ્ ।
પૂર્વાહ્ણં પાતુ સતતં ગાયત્રી સવિતા મમ ॥ ૭૦-૧૧॥
આકાશવાહિની દેવી શિરોમઙ્ગલમદ્ભુતમ્  ।
સર્વદા પાતુ મે ગુહ્યં લિઙ્ગં  ચક્રં સુધામયમ્ ॥ ૭૦-૧૨॥
મહામણ્ડલમધ્યસ્થા પાતુ મે ભાલમણ્ડલમ્ ।
સહસ્રશતકોટીન્દુયોગિનીગણમણ્ડલમ્ ॥ ૭૦-૧૩॥
મહાચક્રેશ્વરી પાતુ મહાચક્રેશ્વરો મમ ।
મુખાબ્જં ચણ્ડિકા દેવી દન્તાવલિમનન્તકઃ ॥ ૭૦-૧૪॥
જિહ્વાગ્રં તાલુમૂલસ્થા તાલુમૂલં મનોજવઃ ।
તીક્ષ્ણદંષ્ટ્રા  દન્તમધ્યં કણ્ઠાગ્રં ચિબુકં શિવઃ ॥ ૭૦-૧૫॥
સદા પાતુ ષોડશારં શાકિની શ્રીસદાશિવઃ ।
કણ્ઠમધ્યસ્થિતં પાતુ મહામોહવિનાશિની ॥ ૭૦-૧૬॥
પ્રેતરાજઃ સદા પાતુ મહાદેવી સ્વપઙ્કજમ્ ।
વિદ્યાદેવી મહાશક્તિઃ કૂટસ્થાનં સદાશિવઃ ॥ ૭૦-૧૭॥
મહાકાશાવલઘ્ની મે ધૂમ્રાં ભોજઞ્ચ ધૂર્જટી ।
કૌમુદી પટલાઙ્ગી  મે વર્ણષોડશસંજ્ઞકમ્ ॥ ૭૦-૧૮॥
અકારાદિકાન્તવર્ણાન્ શ્રીદેવી પરિપાતુ મે ।
હેમચિત્રરથસ્થા મે ચિત્રિણી પાતુ મે મધુ ॥ ૭૦-૧૯॥
અપર્ણા યા વિશુદ્ધં મે ષોડશી ષોડશાક્ષ્યકમ્ ।
પઞ્ચદુર્ગા સહદેવઃ પ્રત્યેકં પાતુ મે દલમ્ ॥ ૭૦-૨૦॥
દીપમાસહલ્કીં મે પ્રવરા પાતુ મે બલા ।

વ્યાપિની ચાનવચ્છિન્ના પાતુ મે દલમણ્ડલમ્ ॥ ૭૦-૨૧॥
અકાલતારિણી દુર્ગા શુક્રં ચક્રં સદાવતુ ।
શાકિનીશો મહામાયા પરિવારાન્વિતાઽવતુ ॥ ૭૦-૨૨॥
પઞ્ચરશ્મિનીલકણ્ઠો મધુપૂરં સ્વપીઠકમ્ ।
સદા પાતુ કણ્ઠપઙ્કેરુહાશ્રયસ્વરાનપિ ॥ ૭૦-૨૩॥
કણ્ઠસ્વર્ગઃ સદા પાતુ કન્દર્પેશો મનોગતિઃ ।
શાકિની શાકવિભવા શાકેશી શાકસમ્ભવા ॥ ૭૦-૨૪॥
શાકમ્ભરીશ્વરા પાતુ સુમના દલષોડશમ્ ।
સદાશિવઃ સદા પાતુ પરિવારગણૈઃ સહ ॥ ૭૦-૨૫॥
હૃદયં શાકિની દેવી શિરઃસ્થાનં સદાવતુ ।
કાકિનીસહિતં પાતુ દ્વાદશારં કુલેશ્વરી ॥ ૭૦-૨૬॥
દલદ્વાદશકં પાતુ કામનાથઃ સદાશિવઃ ।
અભેદરૂપિણી પાતુ કાદિઠાન્તાક્ષરં મમ ॥ ૭૦-૨૭॥
વાણી મે હૃદયગ્રન્થિર્દેશં તુ કપિલેશ્વરઃ ।
પાયાન્મેઘં ચ સૂર્યાસ્યા વિમાયા હૃત્સુ કર્ણિકામ્   ॥ ૭૦-૨૮॥
તાલહસ્તા મહાવાણી પાતુ મે હૃદયાન્તરમ્ ।
શોષિણી મોહિની વહ્નિઃ પાતુ મે હૃદયામ્બુજમ્ ॥ ૭૦-૨૯॥
પિલાપિપ્પલાદેશો રતિર્મે હૃદયેપ્સિતમ્ ।
યોગિનીકુલદન્તશ્ચ પાતુ મે હૃત્સ્વરાનપિ ॥ ૭૦-૩૦॥
કેકરેશો ગૂઢસંજ્ઞા વજ્રધારી હૃદમ્બુજમ્ ।
એકલિઙ્ગી  સદા પાતુ હૃદયાન્તઃ શિવં મમ ॥ ૭૦-૩૧॥
તદધો મણ્ડલં પાતુ ભેદાભેદવિવર્જિતા   ।
અકાલલક્ષણઃ પાતુ પાશિની નાભિમણ્ડલમ્ ॥ ૭૦-૩૨॥
કાલકૂટસ્વરૂપો મે નાભિપદ્મં પ્રપાતુ મે ।
ચન્દ્રચૂડા વિધુમુખી શાકિની મે દશામ્બુજમ્ ॥ ૭૦-૩૩॥
ત્રિવૃત્તાકારમુદ્રા મે પાતુ રુદ્રશ્ચ લાકિનીમ્ ।
ત્રિખણ્ડારોહણઃ પાતુ ડાદિફાન્તાક્ષરાનપિ ॥ ૭૦-૩૪॥

કાલિકા કપિલા કૃષ્ણા ઘનાવાલા કપાલિની ।
લલિતા તારિણી સર્વાં મહામાયા દશચ્છદમ્ ॥ ૭૦-૩૫॥
પરિપાતુ કામદુર્ગા લાકિની પાતુ મે સદા ।
સદાશિવઃ પાતુ નિત્યં મણિપૂરં કુલસ્થલમ્ ॥ ૭૦-૩૬॥
જાડ્યનાશકરી દુર્ગા મુણ્ડમાલાવિભૂષિતા ।
માં પાતુ સપ્તરોધાત્મા કેશવેશી મહાપદમ્ ॥ ૭૦-૩૭॥
અભયા ચણ્ડિકા કૃષ્ણા કાલિકા કુલપણ્ડિતા ।
વજ્રવર્ણા ધારણાખ્યા ધરા ધાત્રી ક્ષમા રમા ॥ ૭૦-૩૮॥
વાસુકી વસુધા વાચ્યા સર્વાણી સર્વમઙ્ગલા  ।
પાર્વતી સર્વશક્તિસ્થા પાર્વણે પરિપાતુ મામ્ ॥ ૭૦-૩૯॥
રણે રાજકુલે દ્યૂતે વાદે માનાપમાનકે ।
ગેહેઽરણ્યે પ્રાન્તરે ચ જલે ચાનલમધ્યકે ॥ ૭૦-૪૦॥
સર્વાણી સર્વદા પાતુ મહાતન્ત્રાર્થભૂષિતા ।
વિજયા પદ્મિની જાયા જાનકી કમલાવતી ॥ ૭૦-૪૧॥
એતાઃ પાન્તુ દિગ્વિદિક્ષુ મહાપાતકનાશનાઃ ।
અન્તરં પાતુ લિઙ્ગસ્થા  લિઙ્ગમૂલામ્બુજં  મમ ॥ ૭૦-૪૨॥
કર્ણિકાં   પાતુ સતતં કાઞ્ચીપીઠસ્થિતા શિવા ।
અતિવેગાન્વિતા પાતુ વહ્નિમણ્ડલમેવ મે ॥ ૭૦-૪૩॥
રાક્ષસીશા સદા પાતુ જમ્બુદ્વીપનિવાસિની ।
જાહ્નવી ભાસ્કરા મૌના મલયસ્થા મલાઙ્ગજા  ॥ ૭૦-૪૪॥
મતિતપ્તા પાપહન્ત્રી પરિપાતુ વિભાકરી ।
લયસ્થાનં સદા પાતુ કુઞ્જરેશ્વરસંસ્થિતા ॥ ૭૦-૪૫॥
વિંશત્યર્ણમહાવિદ્યા   લમ્બમાના કુલસ્થલી ।
મન્દિરે પાતુ માં નિત્યં વિત્તસંહારકારિણી ॥ ૭૦-૪૬॥
અનન્તશયના પાતુ વટમૂલનિવાસિની ।
પ્રલયે માં કાલી પાતુ વટપત્રનિવાસિની ॥ ૭૦-૪૭॥
કેવલાખ્યા સદા પાતુ મહાકૂર્ચસ્વરૂપિણી ।
આયુરારોગ્યદાત્રી મે ધનં રાજ્યં સદાવતુ ॥ ૭૦-૪૮॥

કામરૂપં ગૃહં પીઠં પરિપાતુ મહાબલા ।
બલાકા ઘોરદંષ્ટ્રા  મે ઉદરં પાતુ સર્વદા ॥ ૭૦-૪૯॥
સર્વરોગહરા પાતુ મુણ્ડમાલાવિભૂષિતા ।
આનન્દો નન્દનાથો મે હૃદૂર્ધ્વાબ્જં સદાઽવતુ ॥ ૭૦-૫૦॥
ષટ્પદ્મં સર્વદા પાતુ નાનારૂપવિહારિણી ।
અકલઙ્કા નિરાધારા નિત્યપુષ્ટા નિરિન્દ્રિયા ॥ ૭૦-૫૧॥
ષોડશોર્ધ્વં મહાપદ્મં દ્વિદલં પાતુ સર્વદા ।
દિગ્વિદિક્ષુ સદા પાતુ શાકિન્યાદ્યષ્ટશક્તયઃ ॥ ૭૦-૫૨॥
અતિગુપ્તસ્થલં પાતુ પાપનાશકરી પરા ।
ક્ષાલનાખ્યા લિઙ્ગગુહ્યે  પાતુ મે પાવનં પ્રભા ॥ ૭૦-૫૩॥
વિપ્રચિત્તા કોટરાક્ષી લિપિભૂતા સરસ્વતી ।
ચતુર્દલં સદા પાતુ વિભૂતિઃ કામયા સહ ॥ ૭૦-૫૪॥
પાન્તુ વિદ્યાઃ સદૈતાશ્ચ રિપુપક્ષવિનાશનાઃ ।
કટિદેશં સદા પાતુ ચામુણ્ડા શૂલધારિણી ॥ ૭૦-૫૫॥
ત્રિનેત્રા સર્વદા પાતુ ભૂર્ભુવઃસ્વઃસ્વરૂપિણી ।
વસન્તાદિકલાઃ પાન્તુ પામરોગ્રપ્રતાપિની ॥ ૭૦-૫૬॥
ષડ્ભુજા સર્વદા પાતુ વેદહસ્તા પ્રપાતુ મામ્ ।
અતિવિદ્યા સર્વવિદ્યા ચણ્ડવિદ્યા પ્રપાતુ મામ્ ॥ ૭૦-૫૭॥
વારુણી મદિરા પાતુ સર્વાઙ્ગં  શાકિની મમ ।
ગૃહોદરી સદા પાતુ સર્વાઙ્ગં  વજ્રધારિણી ॥ ૭૦-૫૮॥
ઉલ્કામુખી સદા પાતુ ભૃગુવંશસમુદ્ભવા ।
અકાલતારિણી દુર્ગા લલિતા ધર્મધારિણી ॥ ૭૦-૫૯॥
વિંશત્યર્ણા   મહાવિદ્યા સર્વત્ર સર્વદાઽવતુ ।
હસકલહરીં વિદ્યા પરિપાતુ સદાશિવા ॥ ૭૦-૬૦॥
સહસ્રવદના વાણી પરિપાતુ જલોદરી ।
જલરૂપા સદા પાતુ મહોજ્જ્વલકલેવરા ॥ ૭૦-૬૧॥
ષોડશી સકલહરીં સર્વાણી પાતુ પાર્વતી ।

મહામત્તા સદા પાતુ કામનાથપ્રપૂરકા ॥ ૭૦-૬૨॥
વામદેવી સદા પાતુ સર્વાઙ્ગે  દેહદેવતા ।
કામપીઠસ્થિતા દુર્ગા પરિવારગણાવૃતા ॥ ૭૦-૬૩॥
સદાશિવઃ સદા પાતુ સામવેદસ્વરૂપગા ।
શ્મશાનવાસિની દેવી મહાકાલસમન્વિતા ॥ ૭૦-૬૪॥
આર્યા દેવી સદા પાતુ માતા પાતુ મહાકલા ।
સર્વત્ર કપિલા પાતુ મહાભગવતીશ્વરી ॥ ૭૦-૬૫॥
ફલશ્રુતિકથનં
ઇતિ તે કથિતં નાથ મહાવિદ્યાફલપ્રદમ્ ।
કવચં દુર્લભં લોકે તવ સ્નેહાત્ પ્રકાશિતમ્ ॥ ૭૦-૬૬॥
અતિગુહ્યતરં જ્ઞાનં કવચં સર્વસિદ્ધિદમ્ ।
અમલોદારચિત્તઃ સન્ પૂજયિત્વા સદાશિવમ્ ॥ ૭૦-૬૭॥
તથા શ્રીશાકિનીદેવ્યાઃ પૂજનં સુમહત્ફલમ્ ।
રાજ્યદં ધનદં વાઞ્છાસિદ્ધિદં ધર્મસિદ્ધિદમ્ ॥ ૭૦-૬૮॥
વાચાં સિદ્ધિં  કરે પ્રાપ્ય અષ્ટસિદ્ધિઃ કરે ભવેત્ ।
કાકિનીદર્શનં પ્રાપ્ય શાકિનીદર્શનં ભવેત્ ॥ ૭૦-૬૯॥
મન્ત્રસિદ્ધિં  તન્ત્રસિદ્ધિં  ક્રિયાસિદ્ધિં  લભેદ્ ધ્રુવમ્ ।
આકાશગામિની સિદ્ધિઃ કરે તસ્ય વિરાજતે ॥ ૭૦-૭૦॥
પુરુષો દક્ષિણે બાહૌ યોષિદ્વામભુજે તથા ।
ધૃત્વા કવચરાજં તુ રાજત્વં લભતે ધ્રુવમ્ ॥ ૭૦-૭૧॥
મહાપાતકકોટીશ્ચ હત્વા રાજત્વમાલભેત્ ।
વને વૃક્ષતલેઽશ્વત્થમૂલે સ્થિત્વા પઠેદ્ યદિ ॥ ૭૦-૭૨॥
ત્રિસન્ધ્યં દશધા જપ્ત્વા શતધા વા સહસ્રધા ।
સ ભવેત્ કલ્પવૃક્ષેશો ભૂમીશો નાત્ર સંશયઃ ॥ ૭૦-૭૩॥
કોટિવર્ષસહસ્રાણિ ચિરજીવી સ યોગિરાટ્ ।
મહાસિદ્ધો ભવેદ્ ધીમાન્ મહાપાતકનાશકૃત્ ॥ ૭૦-૭૪॥
માસાર્ધેન ભવેદ્ યોગ્યો વિપ્રો ગુણસમન્વિતઃ ।
વર્ષૈકેણ ક્ષત્રિયશ્ચ વૈશ્યો વર્ષચતુષ્ટયે ॥ ૭૦-૭૫॥

શૂદ્રો દ્વાદશવર્ષેણ યોગી ભવતિ પાઠતઃ ।
એવં મહાફલં નિત્યં કવચં યઃ પઠેત્ સુધીઃ ॥ ૭૦-૭૬॥
ભોગમોક્ષૌ કરે તસ્ય કિમન્યૈર્બહુભાષિતૈઃ ॥ ૭૦-૭૭॥
ઇતિ શ્રીરુદ્રયામલે ઉત્તરતન્ત્રે મહાતન્ત્રોદ્દીપને સિદ્ધમન્ત્રપ્રકરણે
ષટ્ચક્રપ્રકાશે ભૈરવભૈરવીસંવાદે સદાશિવશાકિનીકવચફલાદેશો
નામ સપ્તતિતમઃ પટલઃ ॥ ૭૦॥

The numbers correspond to paTala and verse numbers from

Rudrayamala uttaratantra.

